
Тәубе

«Тәубе» – Әулие Аугустиннің ең белгілі шығармасы екені талассыз. Дегенмен діндар-
философтың шығармашылық мұрасындағы маңыздылығы жағынан бұл кітап кейінірек 
б.д. 412–427 жылдары аралығында тарих философиясына арнап жазылған «Құдай қаласы 
жөнінде» трактатынан кейін екінші орында тұрады. «Тәубенің» әйгілі болуының себебі – 
оқырманға автордың бүкіл өмір жолын көріп, зерделеуге мүмкіндік беретін терең ғұмыр-
намалық мазмұнында. Бұл кітап ежелден өте танымалдығымен белгілі. Оның «Адамның 
қалыптасуы туралы роман» жанрының тарихынан құрметті орын алуы да заңды. Осы орайда 
автордың әсерлі әңгімелейтін адамның қалыптасуы жөніндегі ұғым-түсінігі айрықша мәнге ие. 
Бұл – Құдайды тану жолы. Кітапқа «Мен қалай христиан болдым» деген тақырыпша қосуға 
да болар еді. Беймаза кезеңде философия және теологиямен қалайша айналысуға болады? 
Әулие Аугустиннің өмір жолының тарихымен танысқанда осы сұрақты өзіңе еріксіз қоясың. 
«Тәубенің» қысқаша мазмұн желісінен біз оның ғұмырнамалық деректерімен танысамыз. 
Сонымен қоса, алдымен, автордың стильдік қолтаңбасы жөнінде де бір ауыз сөз айтқанымыз 
жөн. Бұл шығарма діни әдебиеттегі «тәубе» стилі үлгісінде жазылған. Бүгінде Жан-Жак Руссоның 
«Тәубесімен» таныстығы бар оқырман Әулие Аугустиннің кітабын алғаш рет қолына алғанда, 
Руссоның шығармасы, турасын айтқанда, өзінің дәл мағынасындағы «тәубеге келу жайында 
еместігін» түйсінеді. Руссода бұл сөздің мағынасы өзінің түпкі мәнінен ажырап, тұспалды 
мағынаға көшкен. Автор болса, бес баласын бірдей тағдыр тәлкегіне тастап кеткені үшін 
ақталуға тырысып баққан. Ол өзінің басынан кешірген барлық жайтты рақаттанып әңгімелейді. 
Өзінің «менін» шектен тыс, шарықтата дәріптеп, тіпті көпе-көрнеу қателіктерінің өзін маңызды 
шаруаға балайды. Ал Аугустинде «тәубе» сөзі өзінің бастапқы, тура мағынасында қолданылған. 
Бізге Құдайдың алдында, адамдардың алдында өзінің барлық күнәлары үшін айыбын 
мойнына алған және Тәңірге шексіз мейірімі үшін мадақ айтқан күнәһардың «тәубеге» келген 
жан сыры ашылады. Қазіргі теология мен философияның арасында терең шыңырау жатқанын 
жақсы білетін бүгінгі оқырман біздің философия жайындағы кітабымызға осы шығарманы не 
үшін қосқанымызды түсінбей дал болуы мүмкін. Тегінде, Әулие Аугустин өмір сүрген дәуірде 
философия мен теология біртұтас болған. «Құдай» жайындағы сұрақ – «Тәубедегі» ой-толғаудың 
негізгі желісі. Платон мен Аристотель де «құдайлар» туралы көп айтқан. Олардан кейін жеті жүз 
жыл өткенде, әулие Аугустиннің дәуірінде христиан діні қалыптаса бастады. 

Бұл – Рим империясының құлдырауының ғана емес, діннің де дағдарысқа түскен кезеңі 
еді. Қиян-кескі қарулы шайқастарды айтпағанның өзінде, көптеген теологиялық және 
философиялық соғыстардың барысында христиан діні біртіндеп ресми мәртебеге ие бола 
бастады. Бірақ христиан дінінің өз ішінде ауызбіршілік болмады. Шіркеуден көптеген секталар 
бөлектенді. Одан қалса, бір-бірімен қарсы күрескен ағымдардың қақтығысы да шіркеуді безгек 
шалғандай селкілдетті. Әрине, философ өз дәуіріндегі шиеленістер мен дау-дамайлардан 
шет қала алмады. Түрлі шіркеулік топтармен тайталаса жүріп, өз ұстанымын айғақтаған осы 
кітабын автор 46 жасында жазған болатын.

Түйін

Аугустин Римге қараған Африкадағы Нумидия провинциясында, Тагаст қаласында дүниеге 
келгенін айтады. Әкесі Патрикий қалалық кеңестің мүшесі болған, оның иелігінде азын-аулақ 
дүние-мүлкі бар екен.

«Тәубенің» алғашқы кітаптарында Аугустин оқырмандарға өзінің балалық шағындағы ал-
бырт сезімдері жайында баяндайды. Ол анасынан емшек сұрап қыңқылдауы, тынымсыздығы, 
қыңырлығы, ызақорлығы сияқты сол кездегі барлық күнәларын түгендеп санап шығады. 
Бастауыш мектептегі оқу оған аса ұнамайды. Мысалы, грек тілін таяқтың күшімен оқуға мәжбүр 
болады. Латын тілі – Аугустиннің ана тілі. Философ грек тілінің сабақтарын жек көргенін еске 
алады. Әйтсе де ол үлкендердің қыспағымен, өзіне сүйкімсіз тілді амалсыз үйреніп, тіпті 
үздік оқушылардың қатарына қосылады. Оқуын ары қарай жалғастыру үшін Аугустин көрші 
Мадаура қаласына бет алады. Бұл жерде ол білім алуға өте қолайлы ортаға тап келеді. Бозбала 

классикалық мәтіндерді оқуды, жатқа соғуды, оларға түсіндірме беруді үйренеді. Мадаурада 
оқу барысында меңгерген түпнұсқалардан дәйексөздерді түйдек-түйдегімен жатқа айту 
Аугустиннің өмір бойғы дағдысына айналады. 16 жасқа толғанда әкесінің қолының қысқалығы 
оқуын тәмамдауға мұрша бермей, бір жылын туған қаласында өткізеді. Ол өзіне еш аяушылық 
танытпай, осы жылды текке өткізген жылым деп суреттейді. 371 жылы әкесінің досы Романиан 
атты жомарт жанның қамқорлығының арқасында, бозбала Карфагендегі шешендік өнер 
мектебіне оқуға жол тартады. Сол уақытта бұл қала төңірекке бұзақылығымен белгілі еді.

«Карфагенге келдім: айналамда әдепсіз махаббаттың қазаны қайнап жатты. Әлі ешкімді 
сүймегеніммен, сүюді қаладым...»,  «Сүйікті жар таба алсам, сүю де, сүйікті болу да мені тәтті 
сезімге бөлер еді», – дейді Әулие Аугустин.

От болып жанған, сезімге толы жүректен шыққан құмарлықтар Аугустин теріс жолға түсіп  
кетті дегенді білдірмейді. Ол жәй ғана уақытын көңілді өткізіп жүрді. Театрға барып, махаббат 
туралы қойылымдарды тамашалағанды ұнатты. Бірақ оқуын да ұмытпай, білім алуға бар ынта-
жігерімен кірісті. Осы аралықта әкесі қайтыс болды. Аугустин болса бір бойжеткенмен көңіл 
қосып, 15 жыл бірге өмір сүрді. Ұлы Адеодат дүниеге келді.

Кітапханада жұмыс істеп жүрген кезінде Аугустин Цицеронның бізге жетпеген Гортензий 
диалогын оқиды. Осы кітап арқылы жаңа бір рухани әлемнің бетін ашқандай күйге түседі, жан 
сарайы жарық нұрға бөленеді. Осы кітап жайлы былай деп жазады: «Ой -санамды пенделік 
даңққұмарлық ләззаты баурап, ұшқалақтық пен желөкпелік меңдеп, атағы алысқа жайылған 
ділмар болмақ ниетпен шешендік өнерге қатысты кітаптарды шетінен оқи бастадым. Кезек 
бір күні Цицерон деген біреудің кітабына да келіп жетті. «Гортензий» деп аталатын бұл кітап 
философияға бет бұруға шақырады. Міне, осы кітап мұздаған жүрегімді жібітіп, көңілімдегі ниет, 
тілектерімді, дұға, ғибадаттарымды да өзгертіп, оларды Өзіңе қарай бұрды, Ей Тәңірім. Бір сәтте 
дүниенің арзан қызығы мен қам -қарекетіне байланған барлық жалған үміттерімнен жирендім. 
Мәңгілік мәнді қалаған жүрегімнің түбінен ар- ожданның дауысы естілді. Бұл кітап мені қалай 
сөйлеуге емес, нені сөйлеуге үйретті. Грек тілінде даналыққа құштарлық – философия деп 
аталады. Бұл шығарма мендегі осы құштарлықты оятты». Көп оқу Аугустинді «философиялық 
мектептерге үйірсектемей, даналықтың өзін сүюге, іздеуге, игеруге және оған байлануға 
үйретеді». Келесі жылы Аугустин Аристотельдің «Категорияларын» оқып шығып, ұстаздары мен 
замандастарын таңдай қақтырады. Ұлы ойшылдың бұл жинағын Аугустин аса күрделі туынды 
санамайды. Алайда Інжілге көңілі толмаған бозбала: «Бұл кітап маған цицерондық стильдің 
абыройымен салыстыруға да жарамайтындай көрінді», – деп жазады.

Манихей ілімiмен танысу

Інжілден көңілі қалған Аугустин ақиқатты басқа ілімдерден іздей бастады. Сол кезде ол 
манихейлік секта жайында хабардар еді, ондағылар Аугустиннің барлық сұрақтарына жауап 
береміз деп уәде береді. Бұл секталық ілімнің негізінде философиялық дуализм жатыр.

Жарық Нұрдан жаралған Ізгілік пен Қараңғы түнектен туған Зұлымдық бар. Зұлымдықтағы 
өмірді артта қалдырып, Жарыққа ұмтылу үшін секта осы жолға түскендерден аскеттік өмір 
салтын ұстануды талап етеді.

Манихейлер

Адамды Зұлымдықпен байланыстыратын оның тәні деп, адам тәнін тәрк етеді. Бұл ілімдегі 
адамның өзін-өзі жеңу тәсілі Аугустинді қатты қызықтырды. Бозбала Аугустин өзін өмір 
бойы мазалап келген зұлымдықтың мәні туралы сұрағына алғаш рет теориялық тұрғыдан 
жауап алды. Өмірлік парызын атқаруда ол бұл жерден өзі қалаған жолды көрді. Секта ішінде 
ол қатардағы қарапайым тыңдаушы болды. Бір жағынан, секта оның мансабының өсуіне 
септігін тигізді. «Тәубе» анасының Аугустинге қатысты қандай жоспарлары болғанын да анық 
баяндайды. Анасы ұлын Хақ сенім жолына бағыттау үшін ықпалды тұлғалардың көмегіне 
жүгінеді.

Аугустин Карфагенде

Туған қаласында біраз уақыт өмір сүрген Аугустин Карфагенде ритор қызметіне орнала-
сады. Ол өз міндеттерін шебер атқарады. Аугустин IV кітабында магия, астрология сияқты 
кейбір жалған ілімдердің оны интеллектуалдық тығырыққа тірегенін баяндайды. Жақын 
досының қаза болуы, Карфагеннен кетуі сияқты жағдайлардан бозбала уайымға салынып, 
өткінші өмірдің бақытқа кенелтпейтініне көз жеткізеді. Тек құдіреті күшті жалғыз Құдай ғана 
өзгермейді. Жанымыз тек Құдайда ғана жай тауып, бақытты ғұмыр кешеді. Аугустин жаңсақ 
оймен жазылған кітабы туралы баяндайды. Бұл кітап жоғалып кеткен. Кітапта ол «Құдай неге 
жаңылысады?», «Құдай жаратқан жанымыз неге адасады?» деген сияқты құйтырқы сұрақтарды 
қояды. Сол кезде Аугустин бұл сұрақтарға материалистік тұрғыда жауап берген. Алайда бұл 
кезде оның манихейлік сектаға да көңілі суи бастаған еді. Өз еркіне қол сұқтырмайтын бозбала 
бұл ілім адам еркіндігін теріске шығаратынын аңғарды. Аугустин зұлымдықтың түбін жанын 
салып іздесе де, ендігі жерде манихейлердің киені қорғаушы кемел адамдарды басқалардан 
ерекше марапаттайтын мәлімдемелеріне қанағаттанбады. Ол мұны қабылдай алмады.

«Мен көптеген философиялық шығармаларды оқыдым, олардың мазмұны жанымда 
жаңғырып тұр, олардың кейбір ұстанымдарын манихейлердің таусылмайтын өтірік өлеңде-
рімен салыстыра бастадым. Жаратушы Иесін таппаса да, өткінші дүниені ақыл  өресі жетіп 
зерттегендердің сөздері маған сенімдірек көрінді», – дейді Әулие Аугустин.

Рим

Ғылымдағы дәлдікті бәрінен де жоғары қойған Аугустин осындай нақтылықты манихей 
ілімінен таба алмай, бұл сектамен қош айтысты. Жақсы жұмыстан ұсыныс түскен соң 
жас философ Римге аттанды. Ол мол ақшаға кенелу үшін емес, өзінің дәрістерін зейінмен 
тыңдайтын шәкірттерді табу үшін ұсынысты қабыл алды. «Менің негізінен көздеген жалғыз 
себебім – Римде оқитын жастардың өздерін байсалдырақ ұстайтыны, олардың арнайы 
қатаң тәртіпке бағынатыны, бөтен оқытушы отырған жерге баса көктеп кіріп, дөрекілік таныта 
алмайтыны, мектепке тек оқытушының рұқсатымен ғана кіретіні туралы әңгімелер еді», – 
дейді. Шындығында, Рим қаласында да асып бара жатқан дәнеме жоқ еді. Ақыры Аугустин 
Милан қаласына аттанады, оны іздеп артынан анасы келеді.

Милан қаласы және Амвросийдің ықпалы

Миланда болашақта әулие атанатын епископ Амвросиймен танысады. Аугустин оның 
уағыздарына тәнті болып, бұл епископтың Фаустқа қарағанда әлдеқайда ілімі күшті ғұлама 
екеніне көзі жетіп, манихейлік іліммен түбегейлі ат құйрығын кесіседі. Амвросийдің арқасында 
Аугустин сенім туралы католиктік түсінікті қабылдайды. Философия саласында жаңа 
платоншылдық идеялары қызықтырады. Сол кезеңде философ-жаңаплатоншылдардың 
скептицизмі де оған жөн көрінетін. Әйтсе де кейін Аугустин бұл ілімдегі қарама-қайшылықты 
байқады. Жаңаплатоншылдар адам баласының ақиқатқа қол жеткізе алмайтынын тұжы-
рымдай отырып, мүмкін болатын, әрі шындыққа жанасатын дүниелерді ғана зерттеу қажет 
деп есептейді. Ойшыл адам даналықты тануы керек деп санайтын Аугустин үшін бұл ой 
көкейге қонымсыз еді. Сондықтан оған ден қойып құлай қоймады. Амвросий оны ежелгі грек 
философы Плотиннің шығармаларымен таныстырды. Сол кездегі оның ең жақын, сырлас 
достарының бірі – Алипий еді. Аугустин өзінің Құдай мен әлем арасындағы сан-саққа жүгірген 
ойларын досымен талқылайтын. Осы кезде ол 15 жыл бірге өмір сүрген сүйіктісімен қарым-
қатынасын үзеді. Анасының талап етуімен ажырасқан Аугустинді осы оқиға әбден әбігерге 
салып, қатты қайғыртты. Жаны мен тәні арасындағы арпалысты басынан кешіріп жүргенде, 
«Симпозиум» диалогында айтылатын Сократ пен Алкивиадтың сезімнен бас тартқан жағдайда 
ғана даналыққа жетуге болады деген сөздері оның өз ахуалын дөп басқандай көрінді. 

«Мен достарым Алипий және Небридиймен бірге ізгілік пен зұлымдықтың шегі туралы 
талқыладым. Егер мен жанның өлімнен кейін өмір сүретініне және оған өзінің фәни дүниедегі 
істеген ісіне қарай баға беріледі дегенге сенбесем, онда мен жүрегімнің түкпірінде Эпикурдың 
ойымен келісер едім. Ал Эпикур болса, жанның мәңгілік екеніне сенгісі келмейді. Мен өзімнен 
«егер біз ажалсыз болсақ, әрдайым тән рақатына батсақ, онда бұл ләззатты жоғалтып алу 
қаупі болмас еді, онда біз неге бақытты болмаймыз, сонда тағы нені іздеуіміз қажет?», – деп 
сұрадым. Мен еңсесі түскен, көрсоқыр қалпымда адал ізгіліктің нұрын да, маңдайдағы көзге 
көрінбейтін және өзіне ұмтылдыратын әсемдікті де ұғына алмайтыным нағыз ұлы апат екенін 
білмеппін; оны жүрек көзі ғана көреді (Әулие Аугустин).

Сенімге біржола бойсұну

VII және VIII кітаптарда Аугустиннің Құдайға бетбұрысы туралы баяндалған. Аугустин алғаш 
рет Құдай болмысын философиялық көзқарас тұрғысынан түсінуге тырысады. Дегенмен әлі 
де болса Құдайды таза рух деп тани алмады. Зұлымдықтың табиғаты туралы сауал оның 
көкейінен кетпей тұрып алды. Құдайды сатып алуға бола ма? Мінәжат-дұғалары һәм анасының 
ұлын Хақ жолына жетелей алатын игі жақсылармен табыстыруы да өз жемісін беріп, ықпалын 
тигізе бастады. Алайда осының бәрі оңайға соқпады. Ол үнемі тән мен рухтың арақатынасына 
қатысты сұраққа орала берді. Аугустиннің рухты таңдағысы келді. Ол енді Құдайдың 
құдіреттілігіне кәміл сенеді. Құдай жаратқан бүкіл жаратылыс жақсылыққа толы. Өйткені 
дүниені рақымды Құдай жаратты. Зұлымдық – Құдайдан алыстаудан шығады. Адам еркінің 
ауытқуы зұлымдықтың дүниеге келуіне себепкер болады деп ой түйеді. Әулие Амвросийдің 
рухани жетекшісі миландық дін қызметшісі Симплицианмен танысуы және кейіннен жиі 
кездесіп, сұхбаттасуы Аугустиннің сенімін бұрынғыдан да нығайта түсті. Ол өзімен бірге оқыған 
Понтицианмен де сырлас болды. Осы діндар досы бірде оған апостол Павелдің өмірі туралы 
айтып береді. Аугустин апостолдың римдіктерге хатының бір тұсына айрықша мән берді.

«Шектен тыс той-думаннан, маскүнемдіктен, азғындықтан, ұрыс-керістен, пасықтықтан, 
қызғаншақтықтан арылып, Құдайға оралыңдар! Тәннің қамын күйттеуді күнәлі құмарлыққа 
айналдырмаңдар!». Бұл Әулие Аугустиннің айтқаны. Осы сөздер оның сенімге біржола бойсұну 
үшін шешуші қадам жасауына жәрдем берген Құдайдың рақымындай болып көрінді. Аугустин 
анасына сенімге бойсұнуға дайын екенін мәлімдейді. IX кітапта дін жолына жаңа түскен 
неофиттің рухани жолы, Аугустиннің ұлы Адеодат екеуінің шоқынғаны жайлы баяндалады.

Жады дегеніміз не?

Х кітапта Аугустин жадының қасиеттерін талдайды. Ол жадыны біздің сыртқы сезім мү-
шелеріміз арқылы алынған сансыз бейнелер жасырынған қоймаға, асыл қазынаға теңейді. 
Дәлірек айтқанда, жадыда, рухта таңбаланған заттардың бейнелері ғана емес, сонымен бірге 
бейнелермен белгіленбейтін ғылыми білім мен эмоциялы күй сияқты заттар да сақталады. 
Өткенді бүгінмен байланыстыратын және болашақты болжауға мүмкіндік беретін өзіндік сана-
сезім де жадының арқасында ғана бар болмақ. Осылайша, жады өткеннің тәжірибесі мен 
болашаққа деген үмітті «бүгінгіге айналдырады». Жадының үнемі бар болуы, тіпті ұмытшақтық 
арқылы бар екенінің дәлелденіп отыруы – оның кез келген адамдық қарекеттің қажетті шарты 
екенін білдіреді. Жадының айрықша қызметі интеллектуалды білімді игеруде көрінеді. Жадыда 
сақталатын дыбыстың бейнелері және білімнің объектісі, сезіммен қабылданбайды, демек, 
сырттан да келмейді. Сондықтан да Аугустин оны интеллектуалды білімнің бір бөлігі – сезімдік 
элемент ретінде анықтайды. Ұғым, ең алдымен, жадының шеттегі бір саласы – жүректе жеке-
жеке және ретсіз күйінде болады. Рефлексияның көмегімен жады оларды іздеп тауып, ретке 
келтіріп, өз әмірін жүргізеді. Мұны біз білім деп атаймыз.

Уақыт дегеніміз не?

XI кітапта Аугустин уақыт мәселесін қарастырады. Бұл жерде, «Тәубенің» басынан аяғына 
дейін Құдайға арналғанын тағы да ескерте отырып, Құдайдан өзіне дем беруін және Киелі 
кітаптың шынайы мәнін ашуға жәрдем беруін сұраған Аугустин өзінің философиялық ой-
толғауларын одан әрі сабақтайды. Ол Құдайдың Жарату құдіреті туралы ойлайды. Егер дауыс 
«Аспан мен жер жаралсын!» десе, демек, осы дауысқа ие тәннің де болғаны. Егер тән бар 
болса, ол қайдан пайда болды? Сондықтан Жарату құдіретінің Құдайдың мәңгілігімен қалай 
қабысатынын түсіну қиын. «Дүниені жаратпастан бұрын Құдай тағала не істеді?» деп табандап 
сұрағанға «Тәңір ісі туралы қазбалап сұрап қоймайтындарға тозақтан орын дайындады» деп 
әзіл -қалжыңға сү-йеп құтылған жанға ұқсап жауап бергім келмейді. Түсіну бар және әжуалау 
бар. Сұраған жанға берер жауабым: «Мен білмейтін нәрсемді білмеймін». Аугустин әлем 
жаратылғанға дейін уақыт болды деп айта алмаймыз, өйткені Құдай оларды бірге жаратқан 
деп тұжырымдайды. Онда уақыт дегеніміз не?

«Егер менен бұл туралы сұрамаса, мен уақыт дегеніміздің не екенін білемін; ал егер сұраған 
адамға түсіндірмекші болсам – жоқ, онда білмеймін. Бірақ бір нәрсе мен үшін анық: егер ештеңе 
өтіп кетпесе, онда өткен шақ та жоқ; егер ештеңе келмесе, болашақ та болмайды; егер мүлдем 
ештеңе болмаса, онда осы шақ та болмайтын еді», – дейді Әулие Аугустин. Уақытты қалай 
өлшеуге болады? Тәулік «түнгі және күндізгі сағаттардан тұрады: барлығы 24 сағат». Алғашқы 
сағатқа қарағанда қалғандары – болашақ; соңғысына қарағанда – өткен шақ. Аугустиннің 
ойынша, қазіргіні ғана өлшеуге болады. Өткен мен болашақ – біздің қиялымыздағы түсініктер. 
«Үш уақыт бар: өткеннің қазірі, қазірдің қазірі, болашақтың қазірі». Уақыттың осы үш түрі біздің 
жан-дүниемізде ғана өмір сүреді. «Өткеннің қазірі – жадыдағы дүниелер, қазірдің қазірі – оны 
тікелей пайымдауымыз, болашақтың қазірі – оны күту, тосу, үміттену», – дейді Әулие Аугустин. 

Аугустин уақытты қозғалысты өлшеудің құралы санайды. Осы кітаптың соңында мәнге 
қатысты және денелердің қозғалысымен өлшенетін уақытты ажыратып қарастырудың 
қажеттігін пайымдайды. XII кітап уақыттан тыс өмір сүрген формасыз материя жайындағы 
ойлардан басталады. Автор адамның пайда болуы жайындағы Інжілдің «Болмыс» кітабын 
ұғынуға талпынады. «Болмыстың» тәпсіршілеріне қатысты өзінің ұстанымын анықтауға 
тырысады. Ұзақ толғаныстан кейін Киелі кітаптың біз түсіне алмаған сырлары көп, бірақ адам 
баласына ақиқатты көрсеткен Құдайдың еркіне көнгеніміз және қастерлегеніміз дұрыс деген 
байлам жасайды.

Түсіндірме

Күнә жайындағы мазасыз ойлар

Дінге бойсұнған Аугустин алғашқы күнә ілімі туралы естіп біледі. Көп ұзамай өзінің тәубеге 
келуін жазады. Осы ілімнің жүрегін тебіренткені соншалық, өміріндегі барлық істеген тірліктеріне 
бармағын шайнап, өзін «күнәһар», рухани сырқат жан деп есептейді. Тіпті балалық шағындағы 
бейкүнә сезімдері мен еркеліктерін, жағымсыз әдеттерін де өкінішпен еске алады. Тәңірінің 
балиғатқа толмаған жас өскіннің ісіне сұрау болмайтыны жайындағы уәдесі бар емес пе еді? 
Олай болса, неге балалық шақтың шалалықтарын «күнәһарлыққа» жатқызуымыз керек? 
Өйткені, Аугустиннің түйсігінше, осының бәрі рухани өзегіңді зақымдап, жан-дүниеңнің тепе-
теңдігін бұзып, жүрегіңе қара дақ түсіреді. Бұдан Аугустиннің адамды шын бақытқа жеткізетін 
рухани тәрбие жайындағы терең сырларын бағамдаймыз.

Күнкөріс мәселелерін шешу

Аугустиннің еңбегін қысқаша баяндауымызда, біз оның күнделікті тіршілігі жайында әң-
гімеледік. Философ бір мезет теориямен де айналысып, шәкірттерге дәріс оқығысы да келеді. 

Біз кітапта Аугустиннің зейінді шәкірттер табу ниетімен Карфагеннен Римге қоныс аударғанын              
баяндаған тұсынан жеткілікті дәйексөз келтірдік.

Бұдан Аугустиннің ғалымдықпен қоса тәлімгерлікті де қатар алып жүрген ұстаз екенін 
көреміз. Әрине, ол өзіне жайлы орында оқытушылық қызметте болғысы келді. Сол дәуірлер 
мен біздің дәуіріміз қандай ұқсас десеңізші... Көптеген оқытушылар жұмыс істеуге қолайлы 
оқу орнын әрең табатын. Мұндай ізденістер қиындықтарға толы, кейбір оқытушылар өмір бойы 
мұқтаждықпен өтетін. Римнің де Карфагеннен асып бара жатқан түгі жоқ. Аугустинді римдік 
шәкірттері де оқу ақысын төлемей алдайды. Сол себепті оның тағы да қоныс аударуына тура 
келді.

Аугустин және Плотин

Философиялық тұрғыдан алғанда «Тәубе» шығармасы бізге «христиандық» философияның 
қалай пайда болғанын көрсетуімен де құнды. Плотиннің еңбектерін оқу Аугустинге манихейлік 
теорияның кемшіліктерін анықтауға көмектесті. Әйтсе де Плотин мен Аугустин ілімдерінің 
арасында едәуір айырмашылық бар. Олардың мәңгілік пен уақыт жайындағы түсініктері 
екі бөлек. Плотинде христиандық Құдайдың ойлайтын тіршілік иесін жаратуы және онымен 
қатынасы туралы идеясы жоқ. Басқаша айтқанда, Аугустин бұл мәселені тереңінен қаузайды. 
Плотин «зұлымдық – жақсылықты терістеу» деп түсінеді. Ал Аугустин «зұлымдық дегеніміз – 
Жарату ісіне күнәнің килігуі» деп бағамдайды.

Философиялық өмірбаян жайындағы мәселе

Ақиқатында, «Тәубеде» толғаулы терең ойдың таусылмас қазынасы жатыр. Мысалы, өмір-
баян жайындағы мәселе уақыт тұрғысынан қойылған. Бұл мәселе «Тәубеде» егжей-тегжейлі 
талданған. «Тәубені» зерттеуде қиындық тудыратын жайттардың бірі мынау. 

Бұл кітап – б.д. 400 жылы, яғни автордың қайтыс боларынан 30 жыл бұрын, христиан дінін 
қабылдағанына 13 жыл өткеннен кейін шашыраңқы жазылған өмірбаян. Өйткені автор өзінің 
христиандық сенімді қабылдаған күнге дейінгі өмірі жайында ғана баяндаған.

Өміріндегі осы айтулы оқиғадан бірнеше күн өткен соң Аугустиннің анасы Моника дүниеден 
озады. Автор 387–400 жылдар аралығында қандай оқиғалар болғаны жайлы тіл қатпайды. 
Әйтсе де осы аралықта оның өмірінде маңызды оқиғалар болғаны бізге белгілі. Каламалық 
Поссидий жазған «Аугустиннің өмірінен» атты еңбектен оның Тагастқа оралып, әкесінің құтты 
мекеніне жайғасқаны мәлім. Алғашында философ қоғамдық өмірден бойын алшақ ұстайды. 
Осы кезде шығармашылыққа ден қойып, көп жазады. Содан кейін Гиппонға аттанады. Бұл 
қалаға Аугустинді латын тілін нашар білетін жергілікті епископқа көмектесу үшін христиандар 
шақырған болатын. Гиппонда Аугустин алдымен уағызшы болады, кейін епископ-коадъютор, 
ақыр аяғында 396 жылы Гиппонның өкілетті епископы болып сайланады.

«Тәубені» жазғанға дейін автордың төртінші жыл қатарынан епископ қызметінде болғанын 
көреміз. Алайда Аугустин бұл жайында еш жерде көрсетпеген. Бұдан оның өзін, ең алдымен, 
қарапайым христиан санағанын байқаймыз. Бәрінен биік қойған осы жоғары дәрежеге 
философ түбегейлі орныққан еді.

Сұхбаттастар

«Тәубе» Жаратқан Иесіне жалбарынған пенденің жан сыры ғана емес, сондай-ақ дінге 
сенушілердің бәріне және сіз бен бізге де арналған. Сондықтан кітаптың құрылымы біршама 
күрделі, бұл жайында Анри Лефевр «Жиынтық пен қалдық» еңбегінде жақсы жазған.  
Осы еңбегінде ол кезде 56 жастағы Лефевр философиядағы өз жолының біраз нәтижесін 
қорытындылайды. Философтың қойған сауалдарына Аугустин нақты жауап берген. 

Лефевр философиялық өмірбаянның авторы өз өмірінің терең мәнге толы және осы ғұ-
мырды қалай сүргенін анықтайтын шешуші сәттерін екшеп алуы тиіс деп санайды. Аугустин 
өзін сенімге жетелеген жан-дүниесіндегі арпалыстың дәл осы күрделі кезеңдері, шешуші сәттері 
туралы ой толғайды. Сонымен бірге автор өзінің ойлау машығын қалай қалыптастырғаны, 
философ болу үшін жүріп өткен жолы жайында сыр шертеді. Бүкіл мазмұн Аугустин өміріндегі 
шешуші сәттен, яғни дінге бойсұну сәтінен бастап тарқатылады. Анри Лефеврдің талдауы ежелгі 
дәуір философының түпкі ойын тереңірек түсінуге мүмкіндік береді. Аугустин өз дәуірінің өзекті 
сауалдарына жауап бере алатын өмірбаян жазбақ болды. Өйткені IV ғасырдың соңына таман 
шіркеу донатшылардың дінбұзарлығымен бетпе-бет келді. Киелі кітаптың беріктігін қорғауды 
желеу етіп, кедей жер иеленуші-берберлерді ауқатты рим колонистеріне айдап салған бұл 
қозғалыс – донатизм деп аталды. Гиппон осы қозғалыстың негізгі орталықтарының бірі еді. 
Осылайша, дайындалған мәтін бір кездері ұмыт болған идеологиялық тартыстың сол кездегі 
қуатты қаруына айналды.

«Тәубенің» тағдыры

Аугустиннің осы шығармасы және тұтас мұрасы өзінен кейінгі христиан ой-дүниесі 
үшін айрықша мәнге ие болды. Макиавеллидің «Тақсыр» атты шығармасын «ұзақ дәуірлер 
бойы жасап келе жатқан еңбек» деп бағалаған Клод Лефордың сөзімен айтқанда, «Тәубені» 
философтың бар ғұмырының басты еңбегі» деп атауымызға әбден болады. Бұл кітапты V 
ғасырдан бастап орта ғасырда да, Реформация кезеңінде де, «Аугустиниандықтың алтын 
ғасыры» атанған XVII ғасырда да, XVIII ғасыр және романтизм дәуірінде де, тіпті бүгін де оқып, 
оның мазмұны жайында пікір таластырып келеді. Гуссерльдің уақыт теориясының талай 
принципі Аугустиннен алынған. Біз үшін бұл кітап, ең алдымен, адам ойының қалыптасуы, 
философиялық сәттің пайда болу шарттары туралы болуымен де қызықты. Осы шарттарды 
түсіну бізге кез келген теориядан артық білім береді. Өйткені ойдың қалыптасу шарттары 
көбінесе оның мазмұнын да анықтайды. Өз «менінің» қалыптасу жолы туралы айтуға өжеттік 
танытқан бірінші адам, сірә, Аугустин болса керек. «Тәубе» – терең психологиялық еңбек 
болуымен қатар, философтың өзіндік болмысының қалыптасу жолы және осы жолдағы ке-
зеңдер жайындағы бірден-бір куәлік.


